
Arglwydd Dafydd Elis-Thomas AM 

Cadeirydd, y Pwyllgor Amgylchedd a Chynaliadwyedd 

Cynulliad Cenedlaethol Cymru 

Bae Caerdydd 

CF99 1NA 

         19 Tachwedd 2013 

Annwyl Dafydd,  

Diolch am eich gwahoddiad i gyfrannu at yr ymchwiliad i asesu effeithiolrwydd 

WRAP Cymru. 

Fel Cyfoeth Naturiol Cymru, ein pwrpas yw sicrhau fod adnoddau naturiol Cymru’n 

cael eu cynnal, eu gwella a’u defnyddio’n gynaliadwy, fel bod pobl, amgylchedd ac 

economi Cymru yn elwa arnynt heddiw ac yn y dyfodol. Rydym yn cefnogi’r cyfeiriad 

strategol a osodir yn nogfen strategaeth Llywodraeth Cymru ‘Tuag at Ddyfodol 

Diwastraff’. Rydym eisiau gweld llai o wastraff yn cael ei gynhyrchu, llai o wastraff yn 

mynd i gael ei waredu a mwy yn cael ei drin a’i adfer mewn ffyrdd sy’n gwneud y 

mwyaf o’r ffaith ei fod yn adnodd gwerthfawr - tra’n lleihau ei effaith ar yr amgylchedd 

ac iechyd y ddynoliaeth. 

O fewn y cyd-destun hwnnw, mae gennym swyddogaethau statudol i gynghori 

Llywodraeth Cymru ac eraill, darparu tystiolaeth gadarn ar ddigonolrwydd y 

rhwydwaith seilwaith gwastraff a rheoli’r sector gwastraff, yn cynnwys lleihau’r 

gweithgareddau anghyfreithlon sy’n tanseilio gweithgaredd economaidd cyfiawn. Ein 

cylch gorchwyl bras yw ceisio datgloi’r potensial sydd yn adnoddau naturiol a rhai 

artiffisial Cymru, yn cynnwys mathau o wastraff, er mwyn cefnogi economi, swyddi a 

menter Cymru. Rydym yn helpu busnesau a datblygwyr i ddeall ac ystyried effeithiau 

amgylcheddol pan fyddant yn gwneud penderfyniadau pwysig. Yn hyn i gyd, rydym 

yn gorgyffwrdd â’r portffolio gwaith y mae WRAP Cymru’n ei gyflawni.   

Cyn bo hir byddaf yn cyfarfod Dr Liz Goodwin, Prif Weithredwr WRAP i drafod y 

meysydd gwaith hynny lle gall ein sefydliadau weithio gyda’i gilydd yn y ffordd fwyaf 

ffrwythlon yn y dyfodol. Ar hyn o bryd mae WRAP Cymru’n rhedeg nifer o raglenni 

cyllid i ddatblygu seilwaith gwastraff newydd ac mae gennym brosesau yn eu lle  

gyda nhw i sicrhau na fydd gweithredwyr sydd â hanes o berfformiad amgylcheddol 

gwael yn cael eu cefnogi mwyach. Rydym hefyd yn croesawu’r gwaith y mae WRAP 

yn ei gyflawni, er enghraifft, mesur effeithiau amgylcheddol gwastraff bwyd yng 

Nghymru a’r dadansoddiad cyfansoddol o wastraff domestig. Rydym yn cydnabod eu 

bod nhw’n darparu sail dystiolaeth gadarn i bolisi Llywodraeth Cymru wrth i agenda 

Tuag at Ddyfodol Diwastraff symud yn ei blaen. Mae’n bwysig fod y dystiolaeth hon 

yn parhau i gael ei diweddaru o dro i dro i adlewyrchu, er enghraifft, y ffordd y mae 

casglu gwastraff dinesig yn newid yn gyflym a’r cyfraddau ailgylchu uwch. Bydd hyn 

yn sicrhau ei fod yn dal yn ateb y gofyn ar gyfer gyrru newid pellach ac adnabod lle 

dylai awdurdodau lleol a busnesau ganolbwyntio’u hymdrechion i gael y buddiannau 

amgylcheddol ac economaidd mwyaf. 

Mae WRAP Cymru hefyd yn cynnig amryw o ddogfennau canllaw ar sawl agwedd o 
gasglu gwastraff, ailgylchu ac ailddefnyddio trwy eu gwefan. Rydym yn cyfeirio 
gweithredwyr rheoli gwastraff tuag at y corff hwn fel eu bod yn gallu canfod 
cyfleoedd ar gyfer arferion da mewn ailgylchu deunyddiau, casglu gwastraff i’w 
ailgylchu, a chyfleoedd cyllid posibl i ddatblygu eu gwasanaethau ailgylchu. Yn yr un 
modd, rydym yn tynnu sylw cynhyrchwyr gwastraff at y canllawiau ardderchog ar 
gynllunio beth i’w wneud â gwastraff a gwneud y mwyaf o’r potensial i’w ailgylchu. 

Roedd un o’n cyrff rhagflaenydd (Asiantaeth yr Amgylchedd) yn rhan o ddatblygu ar 
y cyd y Protocolau Ansawdd i agregau, compost a gweddillion treuliad anaerobig, a 
sefydlodd y meini prawf sy’n penderfynu pryd mae gwastraff yn dod yn gynnyrch a 
ddim angen ei reoleiddio fel gwastraff mwyach. Mae’r rhain yn safonau cadarn, a 
arweiniwyd gan dystiolaeth, sy’n rhoi hyder i ddefnyddwyr yn y cynhyrchion ac yn 
lleihau unrhyw gywilydd ynghylch cynhyrchion sy’n deillio o wastraff. 

O safbwynt cwestiynau penodol y Pwyllgor, ychydig o gyfraniad uniongyrchol sydd 
gennym parthed cyflwyno tystiolaeth a fyddai’n berthnasol i’ch llinellau ymholiad 
arbennig chi. Serch hynny, hyderaf fod y llythyr hwn yn rhoi dealltwriaeth i chi o’n 
cysylltiadau a’n gwaith gyda WRAP Cymru. 
 
Yn gywir 

EMYR ROBERTS 
Prif Weithredwr 


